
Droga mendekotasunak familiak ez banatzeko programa abiatuko du Agipadek 

Amak, seme-alabak eta haurdun dauden emakumeak hartuko ditu ekimen aitzindariak 

JAKES GOIKOETXEA - Donostia 

Sarritan droga mendekotasunen bat duten amei seme-alaben zaintza kentzen diete eta seme-alabak beste senideren baten edo gizarte zerbitzuen esku uzten dituzte. Amari zaintza kentzen ez dioten kasuetan amaren droga mendekotasunak eragin kaltegarria du amaren eta seme-alaben arteko harremanean eta seme-alaben garapen fisikoan eta psikologikoan. Droga mendekotasunen bat duten amen eta seme-alaben bereizketa saihesteko eta beren arteko harremana estutzeko programa berri bat abian jarri du Agipadek: Haurtxoak. Drogen Abusuak Ikertzeko eta Prebenitzeko Gipuzkoako Elkartea da Agipad. 

Droga mendekotasunen bat duten emakumeek parte hartu ahal izango dute Haurtxoak programan, bai haurdun badaude, bai hiru urte bitarteko seme-alabaren bat badute. Maiatzetik aurrera urtean 26 heldu eta 18 haur hartzea aurreikusi dute. Agipadena da ekimena eta Kutxarena babes ekonomiko nagusia. 

«Droga mendekotasuna eta guraso lana aldi berean landuko ditugu», esan zuen aurkezpenean Endika Sanchez Agipadeko zuzendari nagusiak. «Genero ikuspuntutik egituratutako zerbitzua da. Amatasuna amaren bizitza garapenaren abiapuntutzat hartzen du, aldaketa prozesuak bultzatzeko eta tratamendua hobetzeko». 

Haurrei dagokienez, esku-hartze espezializatua egingo dute, programan parte hartuko duten haurren adina, 0-3 urte, nortasuna osatzeko funtsezko fasea baita. «Haurraren nortasun eta autonomia osasuntsuak bultzatu nahi ditugu, haurra heltzen lagundu». 

Haurtxoak programa aitzindaria da Euskal Herrian. Agipadek 26 urteko eskarmentua eta Europako esperientziak izan ditu eredu. 2000-2002an Europako Batasunean egindako txosten baten arabera, droga mendekotasunen bat duten amek edo haurdun dauden emakumeek esku-hartze espezializatua behar dute, bi arrazoigatik: «Babes falta larria duen haurrarengan esku-hartze prebentiboa egiteko eta haurrak amaren prozesu terapeutikoan duen indarragatik». 

Tratamendu espezializatuak daude, besteak beste, Alemanian, Austrian, Belgikan, Italian eta Txekiar Errepublikan. 

ELKARREN PREMIA. Europako ekimenak ikusita, Agipadek ere tratamendu espezializatuen alde egin du: «Haurrak gurasoekiko duen premia eta amaren tratamenduaren premiak uztartuz lortu nahi dugu: ama eta seme-alabak banatzea saihestea; seme-alabekiko atxikimenduaren kalitatean modu prebentiboan eragitea; guraso gaitasuna hobetzea; eta gurasoen gizarteratzea erraztea». 

Agipadek hiru fase aurreikusi ditu programan parte hartuko dutenentzat: harrera eta diagnostikoa; egoitza eta gizarteratzea; eta jarraipena. Harrera eta diagnostiko aldia bi hilabetekoa izango da eta tratamendu pertsonalizatua eskainiko da, beste gizarte edo osasun zerbitzuekin elkarlanean. Fase honen eta hurrengoen amaierako helburuetako bat da drogen kontsumoari uko egitea. 

Egoitza faseak urte erdi eta urtebete artean iraungo du. Esku-hartze «intentsiboa» izango da. Garai horretan seme-alaba droga mendekotasunaren kontrako tratamenduan integratuko da eta amaren eta seme-alaben atxikimenduaren kalitatea bultzatuko da. Fase honen amaieran amek haurraren ardura gehiago izatea eta emozionalki haztea nahi dute. 

Gizarteratze eta jarraipen fasea urte erdi eta urtebete artekoa izango da. Aldi horren amaieran programan parte hartzen dutenak ikasten edo lanean aritzea da helburuetako bat. 

Haurtxoak programak bi egoitza izango ditu, biak Donostian: bata Jabier Barkaiztegi kalean, Amara auzoan; bestea Zorroagan. Agipadek badu beste zentro bat, Oiartzunen (Gipuzkoa): Haize Gain. Bertan laguntza terapeutikoa eskaintzen diete droga mendekotasun arazoak dituzten 22 laguni. Hasieran haurdun dauden edo seme-alabak dituzten amentzako zerbitzu berezia ere Haize Gainen eskaintzea pentsatu zuten; gero, ordea, aukera baztertu egin zuten. «Nazioarteko jardunak erakusten du haurrak tratamendua amaitzean gertukoa eta ohikoa izango den inguru batean garatu behar duela». 

Haurtxoak programa ez da ekimen isolatua izango. Gizarte eta osasun zerbitzuekin elkarlanean arituko dira eta erabiliko dituzte, bai gurasoek, bai haurrek. 

jgoikoetxea@berria.info 

Elkartea
Iaz 3.610 lagunek jaso zuten laguntza 

Sorrera: 1980. 

Langileak: 33. Hamahiru psikologo, lau gizarte laguntzaile, zazpi hezitzaile, lau arduradun, mediku bat, erizain bat, pedagogo bat eta psikiatra bat. 

Zerbitzuak: ikerketa eta prebentzioa, tratamendua, komunitate terapeutikoa, familiei laguntza eta aholkularitza eta Martuteneko espetxea. 

Jarduera: Iaz, guztira, 3.610 lagunek jaso zuten Agipaden laguntza: 1.877k ikerketa eta prebentzio zerbitzua (2002an 658 izan ziren), 609k tratamendua 2002an 423k) eta 1.124 senidek (840k 2002an). 

Haurtxoak programa 

Zentroak: Bi izango dira: Kutxak utzitako Jabier Barkaiztegi kaleko azpiegiturak eta Zorroagako landetxe bat. 

Faseak: Hiru izango dira: harrera eta diagnostikoa, egonaldia eta gizarteratzea eta jarraipena. Harrera, diagnostikoa, gizarteratzea eta jarraipena Jabier Barkaiztegiko azpiegituretan egingo dituzte eta gizarteratzea eta jarraipena Zorroagan. 

Harrera gaitasuna: Urtean 26 heldu eta 18 haur. Egoitza fasean 6-8 heldu eta sei haur. 

Lan taldea: Bi psikologo kliniko, zazpi gizarte hezitzaile, pediatrian espezializatutako erizain bat eta gizarte laguntzaile bat. 

Inbertsioa: Azpiegiturak egokitzeko, 400.000 euro. Kutxak ordainduko du %75. Funtzionamendu gastuak 350.000 eurokoak izango dira. 

Ikerketa: Agipadek baliatu egin nahi ditu Haurtxoak programak ikerketarako eskaintzen dituen aukerak. Horretarako harremanetan jarri da EHUrekin eta nazioarteko zenbait erakunderekin. 

Hasiera: Datorren urteko maiatza. 

 «Droga mendekotasuna eta guraso lana aldi berean landuko ditugu. Amatasuna da abiapuntua» 

